
XALQ ARTİSTİ VASİF ADIGÖZƏLOVUN “ŞUŞAM, LAYLAY” 

MAHNISININ XÜSUSİYYƏTLƏRİ 

 

Xülasə: Təqdim olunan məqalədə görkəmli Azərbaycan bəstəkarı, Dövlət mükafa- 

tı laureatı, professor Vasif Adıgözəlovun (1935-2007) yaradıcılığında Qarabağ möv- 

zusuna həsr olunmuş əsərlər sırasında özünəməxsus yerə malik olan “Şuşam, laylay” 

mahnısının xüsusiyyətlərindən bəhs olunur. Məqalənin əsas məqsədi V.Adıgözəlovun 

“Şuşam, laylay” mahnısının təhlil edilməsi və bəstəkarın vokal yaradıcılığında bu 

mahnının əhəmiyyətinin müəyyənləşdirilməsidir. Mahnının təhlil olunması istiqamə- 

tində bir sıra mühüm vəzifələr yaranmışdır. Belə ki, “Şuşam, laylay” mahnısı melodik 

dilin xüsusiyyətləri, poetik mətnin obrazlılığı, bəstəkarın Qarabağ torpaqlarının işğalı 

nəticəsində keçirdiyi hisslərin səciyyələnməsi baxımından araşdırılmışdır. Bu baxım- 

dan yanaşsaq, “Şuşam, laylay” mahnısı tarixi və nəzəri təhlil metodları əsasında araş- 

dırılmışdır. Eyni zamanda V.Adıgözəlovun yaradıcılığında milli köklərə bağlılıq və 

xalq musiqi mənbələri ilə üzvi əlaqənin olması da işıqlandırılmışdır. Qeyd olunmuşdur 

ki, xalq yaradıcılığından qidalanması və muğam ənənələrinin onun təfəkkürünə təsir 

etməsi V.Adıgözəlovun musiqi üslubunun formalaşmasında böyük rol oynamışdır. Mə- 

qalənin elmi yeniliyini V.Adıgözəlovun “Şuşam, laylay” mahnısının təhlilə cəlb edil- 

məsi və səciyyəvi xüsusiyyətlərinin araşdırılaraq müəyyən olunması təşkil edir. Qara- 

bağ müharibəsində qazanılan zəfərdən sonra “Şuşam, laylay” mahnısına yeni poetik 

mətnin daxil edilməsi və yeni mətnə malik mahnının təhlil edilməsi isə məqalənin əhə- 

miyyətini müəyyənləşdirir. Həmçinin, məqalədə verilən mülahizələr V.Adıgözəlovun 

yaradıcılığının tədqiqatçıları üçün faydalı mənbə ola bilər. 

Açar sözlər: Vasif Adıgözəlov, bəstəkar, mahnı, melodik dil, poetik mətn 
 

Giriş 

Qarabağ mövzusu – Azərbaycan bəstəkarlıq məktəbinin görkəmli nümayəndəsi, 

Dövlət mükafatı laureatı, professor Vasif Adıgözəlovun (1935-2007) yaradıcılığının 

ilham mənbəyi olmuşdur. Bu mövzuda o, müxtəlif janrlı əsərlər yaratmışdır: “Natə- 

van” operası, “Qarabağ şikəstəsi” oratoriyası, “Çəkin Qarabağdan qara əlləri” xor əsə- 

ri, “Qərənfil” romansı, “Şuşam, laylay” mahnısı və s. Bu əsərləri bəlkə də bəstəkarın 

yaradıcılığının “Qarabağ səhifələri” adlandırsaq, daha düzgün olar. Hələ ilk yaradıcılıq 

illərindən başlayaraq, son günlərinə qədər bəstəkar Qarabağ mövzusuna davamlı ola- 

raq müraciət etmişdir. Bu əsərlərdə bəstəkarın Vətən sevgisi, milli mədəniyyətə mə- 

həbbəti və sənətkar marağı, Vətənin gözəlliklərinin tərənnümü, həm xoş günlərinin tə- 

əssüratı, həm də doğma torpaqların işğalından doğan ağrı-acısı, hiddəti, eləcə də, Qələ- 

bəyə olan inamı öz əksini tapır. Hər bir əsər Qarabağ torpağının, onun tarixinin, mədə- 

niyyətinin, poetik və musiqi dünyasının təsviridir. 

1980-ci illərin sonunda və 1990-cı illərdə Qarabağ torpağının mənfur düşmən tə- 

rəfindən işğalı Azərbaycanın mədəniyyət xadimlərinin də hiddətinə səbəb olmuş, onlar 

öz etirazlarını yaratdığı sənət əsərlərində ifadə etmişlər. Bu işğala ilk etiraz səsini ucal- 

danlardan biri məhz V.Adıgözəlov olmuşdur. 1989-cu ildə onun möhtəşəm, insanlara 

ruh verən “Qarabağ şikəstəsi” oratoriyası, 1990-cı illərdə isə düşmənə kəskin etiraz 

səsləndirən “Çəkin Qarabağdan qara əlləri” xor əsəri, dinləyicinin ruhunu sarsıdan 

“Şuşam, laylay” mahnısı meydana gəlmişdir. 

Əsas hissə: 

1. Vasif Adıgözəlovun vokal əsərlərində milli xüsusiyyətlərin ifadəsi 

Məlum olduğu kimi, Vasif Adıgözəlov xalq musiqisini, muğamları çox gözəl 

bilirdi. O, ustad xanəndə, atası Zülfü Adıgözəlovdan xalq musiqisinin incəliklərini 

öyrənmiş, ustad ifaçıların, tarzən və kamançalanların ifasını dinləyib əxz etmişdir. Bu 

xüsusiyyətlər bəstəkarın iri və kiçik həcmli əsərləri ilə yanaşı, mahnılarında da parlaq 

ifadəsini tapmışdır. 

V. Adıgözəlov mahnılarında xalq mahnı intonasiyalarından bacarıqla istifadə et- 

miş, onları özünəməxsus, eyni zamanda müasir səslənmə ilə dolğunlaşdırmışdır. Bu 

mahnılarda intonasiyaların ürəyəyatımlığının əsas səbəblərindən biri xalq musiqisi ilə 

bəstəkar üslubuna xas olan romantik coşğunluğun üzvi sintezi olmuşdur. İnsanın ülvi 

hissləri, şirin duyğuları onun mahnılarında öz təcəssümünü tapmışdır. 

Bəstəkarın vokal üslubu özündə bir çox amilləri birləşdirir. İlk olaraq, V.Adıgözə- 

lovun mahnılarında poetik mətnin bədii xüsusiyyətlərinin dərindən açılmasını qeyd et- 

mək lazımdır. Məzmun zənginliyi mahnıların fakturasının dolğunluğunu müəyyənləş- 

dirərək, ona simfonik musiqiyə xas olan inkişaf üsullarını və harmonik dilin mürək- 

kəbliyini bəxş edir. Onun mahnı və romanslarında simfonik inkişaf üsullarını tətbiq et- 

məsi isə müasiri olduğu XX əsr musiqisi üçün səciyyəvi xüsusiyyət idi və bu da V.Adı- 

gözəlovun dövrünün musiqi aləmində cərəyan edən cəhətlərə münasibətinin göstərici- 

sidir. V.Adıgözəlovun vokal əsərləri haqqında E.Babayevin fikirləri maraqlıdır: “Se- 

vimli bəstəkarımız Vasif Adıgözəlovun yeni bir nəğməsini eşitdim: “Laylay, Şuşam, 

laylay”. Güman edirdim ki, “Qərənfil”dən, “Xoşum gəlir”dən, “Bakı haqqında mah- 

nı”dan sonra heyranlıq üçün yer qalmayıb. Lakin neçə dəfədir ki, bu yeni nəğməni ey- 

ni həyəcanla, gərginliklə, sarsıntı və kədər hisslərilə dinləyirəm” [1; 38]. 

Bəstəkarın vokal əsərlərinin əsas xüsusiyyəti lirik xarakterli olması ilə bağlı olub, 

məhəbbət lirikasını, insanın ülvi hisslərini, həzin duyğuları, sevinci və kədəri özündə 

əks etdirir. Onlar bəzən zərif, bəzən ehtiraslı, bəzən də dramatik əhval-ruhiyyə daşıyır. 

Bu əsərlərin bədii-estetik təsir gücü böyükdür. Bir çox cəhətlərdən onlar lirik xalq 

mahnılarına çox yaxındır. 

V.Adıgözəlovun mahnılarını səciyyələndirən R.Zöhrabov yazır: “Bu mahnılarda 

bizi məftun edən nədir? Ən əvvəl gözəl və ehtiraslı melodiya, onun qəlbdən gələn musi- 

qi təranələri, avazları çox axıcı, emosional, hərarətli, təravətlidir. Bu təranələrdə tək- 

raredilməz bir orijinallıq, özünəməxsus xüsusiyyətlər ifadəsini tapır. Bəstəkarın forte- 

piano və orkestr fakturasının dolğunluğu, yüksək zövqlü, səriştəli yazı üsulu, lad-mə- 

qamdan irəli gələn harmoniya zərifliyi, şirinliyi və i.a. hər bir mahnının melodiyasını 

rövnəqləndirir. Bu ümdə xüsusiyyətlərinə görə də V.Adıgözəlovun hər mahnısı dinləyi- 

ciyə gözəl zövq, ovqat aşılayır, onu daxilən saflaşdırır” [1; 37-38]. 

2. “Şuşam, laylay” mahnısının yaranması 

“Şuşam, laylay” mahnısının adından göründüyü kimi, xalq mahnılarının qədim 

janrlarından biri olan laylay xüsusiyyətlərinə malikdir. Mahnının təsirli, həzin melodi- 

yası laylay intonasiyalarından qaynaqlanaraq, özünəməxsus janr xüsusiyyətləri ilə diq- 

qəti cəlb edir. 

Ötən əsrin 90-cı illərində, 1992-ci ildə Şuşanın işğalından sonra yaranan “Şuşam, 

laylay” mahnısını V.Adıgözəlov Ramiz Duyğunun sözlərinə bəstələmişdir. Mahnı ilk 

dəfə respublikanın Əməkdar artisti Aygün Bəylərin ifasında səslənərək məşhurlaşmış- 

dır. 2020-ci ildə Şuşa işğaldan azad edildikdən sonra mahnıya yeni sözlər bəstələnərək, 

əvvəlki poetik mətn yenilənmişdir. Yeni poetik mətnin müəllifi Vüqar Əbdülovdur. 

Mahnının yeni variantı ilk dəfə 2021-ci ildə Əməkdar artist Aygün Bəylərin ifasında 

səslənmişdir. Yeni poetik mətnlə mahnı yenə də Aygün Bəylərin ifasında təqdim olun- 

muşdir. 

3. “Şuşam, laylay” mahnısının ilk poetik mətni 

İlk poetik mətnin müəllifi Ramiz Duyğun (Məlikov Ramiz Məmməd oğlu) şair və 

publisistdir, yaradıcılığında vətənpərvərlik mövzusu mühüm yer tutur. Əslən Şuşalı 

olan və mahnının yazıldığı dövrdə doğma şəhərinin işğal altında olması bəstəkara həd- 

siz dərəcədə təsir etmişdir. Bu səbəbdən Vasif Adıgözəlov “Şuşam, laylay” mahnısın- 

da lirik hisslərə üstünlük vermişdir. 

“Şuşam, laylay” mahnısının Ramiz Duyğuna məxsus olan poetik mətni üç bənd 

və nəqarətdən ibarətdir: 

I bənd 

Divar ağlar, daş ağlar 

Gah bərk, gah yavaş ağlar. 

Toxunmayın, buludam, 

Gözlərim qan, yaş ağlar. 

Nəqarət: 

A laylay, a laylay, 

Şuşam laylay, a laylay. 

II bənd 

Yuxuda gün düş aya, 



MƏDƏNİYYƏT DÜNYASI 

Azərbaycan Dövlət Mədəniyyət və İncəsənət Universiteti XLVI buraxılış, Bakı, 2024 

МИР КУЛЬТУРЫ 

Азербайджанский Государственный Университет Культуры и Искусств, XLVI выпуск, Баку, 2024 

THE WORLD OF CULTURE 

Azerbaijan State University of Culture and Art, XLVI edition, Baku, 2024 

75 

 

 

Ömrün olsun tuş aya. 

Şuşam yağı əlində 

Səsim yetməz Şuşaya. 

Nəqarət: 

III bənd 

Bələrəm, səni çin-çin, 

Gülərəm için, için. 

Gül dəstələr bağlaram 

Laylalardan səninçin. 

Nəqarət. 

Mahnının bəndləri 7 hecalı bayatı şəklində qurularaq, aaba şəklində qafiyələnir. 

Nəqarət iki misradan ibarət olub (6 heca + 7 heca) aa şəklində qafiyələnir. Xalq bayatı- 

larında olduğu kimi, bu şeirin özündə daxili bir musiqililik, həzinlik vardır. Musiqi 

sanki misraların daxilindən süzülür. 

4. “Şuşam, laylay” mahnısının yeni poetik mətni 

Şeirdəki nisgil, həsrət dolu hisslər 2020-ci ildə 44 günlük Vətən müharibəsində qa- 

zanılan qələbədən sonra poetik mətnin digər müəllifi Vüqar Əbdülov tərəfindən yeni- 

lənmişdir. Şuşanın düşmən tapdağı altında olduğu günlərdə nisgil, Şuşasızlığı əks etdi- 

rən kədərli poetik mətn yenisi ilə əvəzlənmişdir. Mahnı yeni poetik mətnlə yenə Aygün 

Bəylərin ifasında tam yeni bir ovqatda, əhval-ruhiyyədə səslənmiş, nikbin çalarlara 

boyanmışdır. Vüqar Əbdülovun bəstələdiyi yeni poetik mətn də 3 bənd və nəqarətdən 

ibarətdir: 

I bənd 
Gün doğdu, ulduz itdi, 

Həsrətim sona yetdi. 

Uğrunda, gözəl Şuşam, 

Qan axdı, canlar getdi. 

Nəqarət: 

A laylay, a laylay, 

İndi rahat yat, laylay. 

A laylay, a laylay, 

Şuşam, laylay, a laylay. 

II bənd 

Gəlin, Şuşaya gəlin, 

Xoş tamaşaya gəlin. 

Xarı bülbül ətrinə, 

Məst olmuş sarı gəlin. 

Nəqarət. 

III bənd: 

Bələrəm, səni çin-çin, 

Gülərəm, için-için. 

Gül dəstələr bağlaram, 

Laylalardan səninçin. 

Nəqarət. 

5. Yeni poetik mətnin xüsusiyyətləri 

Yeni poetik mətndə I və II bəndlər yenilənmiş nəqarətə cüzi dəyişikliklər gətirilmiş, 

mahnının üçüncü, yəni son bəndinin sözləri isə olduğu kimi saxlanılmışdır. Düşmən 

üzərində qazanılan zəfərlə bağlı mahnı işıqlı kədər hisslərini əks etdirir. Mahnının ikin- 

ci bəndində Şuşa həsrətinin artıq bitməsini, xoş günləri əks etdirən nikbin misralar ve- 

rilmişdir. Nəqarət dörd misralı olub, 6+7 şəklində qafiyələnir. Yeni poetik mətn mah- 

nının bədii məziyyətlərini daha da yüksəltmişdir. 

Onu da qeyd etməliyik ki, V.Adıgözəlovun “Şuşam, laylay” mahnısının notu olma- 

dığı üçün mahnı audioyazıdan Pərviz Quliyev tərəfindən nota köçürülmüşdür. Köçür- 

mə zamanı Əməkdar artistlər Aygün Bəylərin və Emil Əfrasiyabın ifasından istifadə 

edilmişdir. 

Nümunə 1. “Şuşam, laylay” mahnısı [2; 1] 

 
6. “Şuşam, laylay” mahnısının forma-quruluş xüsusiyyətləri 

Mahnı on iki xanəli geniş fortepiano girişi ilə açılır. Giriş improvizasiya üslubun- 

dadır, sanki kiçik prelüdü xatırladır. Dəyişkən ölçülərün ardıcıllaşması (6/8, 7/8, 10/8) 

ona sərbəst improvizasiyalı çalğı xüsusiyyətlərini verir. Birinci və ikinci bəndlərin me- 

lodiyası, eləcə də nəqarət həzin, məlahətli xarakter daşıyır. Lirik melodiya “Bayatı-Şi- 

raz” muğamının “Nişibi-fəraz” şöbəsinin intonasiyaları ilə başlanır. Melodiya “d” ma- 

yəli bayatı-şiraz məqamının VIII pilləsi, yəni mayənin kvintası ətrafında gəzişir və ma- 

yəyə enir. 

Melodiya aşağıya doğru istiqamətlənir, enən sekunda intonasiyalarından qurulur. 

Melodiyadakı lyamento intonasiyaları mahnının lirik, kədərli ovqatını yaradır və po- 

etik mətnə uyğun ah-naləli məzmunu (“Divar ağlar, daş ağlar”) özündə əks etdirir. 

Laylayların melodiyasında olduğu kimi, melodiya zildən bəmə tədricən istiqamətlənir. 

Eyni motiv xüsusən, nəqarətdə variant-sekvensiya yolu ilə inkişaf edir. Nəqarətin enən 

intonasiyaları “Küçələrə su səpmişəm” xalq mahnısı ilə (eyni məqam, eyni pərdələrin 

ətrafında gəzişmə) assosiasiya yaradır. 

Mahnının üçüncü bəndinə keçid modulyasiya yolu ilə baş verir. Bu modulyasiya 

daha zilə - “dis” mayəli bayatı-şiraz məqamına aparır (yarım ton yuxarı). Belə modul- 

yasiya keçidi bədii obraz mənası daşıyır. Keçid fortepiano interlüdiyası vasitəsilə baş 

verir. Melodiya “Piu mosso” tempində yuxarı registrə istiqamətlənir və bu keçid get- 

dikcə ekspressiv xarakter alır. Üçüncü bənd - “Bələrəm, səni, çin-çin”, gülərəm, için- 

için” daha yüksəkdən forte ahəngində və “Agitato” ifa edilir. Əgər birinci və ikinci 

bəndlərdə fortepiano müşayiəti sakit, təmkinli xarakter daşıyırdısa, üçüncü bəndin for- 

tepiano müşayiəti daha mürəkkəb və ekspressiv xarakterlidir. 

Qarabağ nisgilini əks etdirən “Şuşam, laylay” mahnısı Azərbaycan bəstəkarlarının 

bu mövzuda yaratdığı mahnı kəhkəşanında parlaq bir ulduz kimi yaşamaqdadır. 

8. V.Adıgözəlovun “Şuşam, laylay” mahnısında instrumental müşayiətin rolu 

V.Adıgözəlovun “Şuşam, laylay” mahnısında instrumental müşayiətin rolu da 

əhəmiyyətlidir. Belə ki, mahnının obrazlı məzmununun açılmasında fortepiano mü- 

şayiəti böyük rol oynayır. 

Bəstəkar mahnının fortepiano partiyasına muğam və xalq musiqi ifaçılığına xas 

olan improvizasiyalı səslənmələr daxil edir. Burada bəstəkar alətin tembr və dinamik 

imkanlarından geniş istifadə edərək, musiqi materialına rəngarəng melizmlər, arpecio- 

vari gedişlər, pillələr ətrafında qruppettolar, punktir ritmli basların saxlanılması və di- 

gər bu kimi cəhətləri daxil edir ki, bu da instrumental səslənməni muğam və mahnı 

müşayiətinə yaxınlaşdırır. 

Mahnının instrumental partiyası əsərin forma-quruluşunda da mühüm rol oynayır. 

Belə ki, mahnıda geniş instrumental giriş tətbiq olunur ki, bu da mahnının obrazlı və 

emosional xarakterini hazırlayır. Məhz bu hissədə bəstəkar improvizasiyaya çox yer 

verir. Girişdəki səslənmələr sonradan həm instrumental, həm də vokal partiyanın əsa- 

sını təşkil edir. Girişdə melodik improvizasiyalardan, sekvensiyalardan, arpeciolu ge- 

dişlərdən, musiqi frazalarının variantlı təkrarlanmalarından istifadə edilir. 

İnstrumental partiyanın mühüm cəhətlərindən biri də mahnının kulminasiya hissə- 

sində üzə çıxır ki, bu da mahnının ikinci hissəsinin – ikinci bəndin əvvəlinə təsadüf 

edir. Burada hətta demək olar ki, müşayiət partiyası önə çıxaraq, kulminasiyanı hazır- 

layır və vokal partiyanın yüksək zirvədə səslənməsi üçün zəmin yaradır. İnstrumental 

partiyanın musiqi materialının yüksək registrə köçürülməsi də yeni improvizasiyalı 

səslənmələrə yol açır. Kulminasiya əsasən vokal partiyanın melodik materialına əsas- 

lanır. Bu zaman instrumental və vokal partiyalar dialoqa girərək, musiqi materialının 

inkişafına yeni xüsusiyyətlər gətirir və emosional yüksəlişə yol açır. Qeyd etmək la- 

zımdır ki, kulminasiya mərhələsində instrumental partiyanın səslənməsinə üstünlük 

verilməsi, bununla vokalın yüksək zirvədə səslənməsinin hazırlanması da xalq ifaçılı- 

ğından gələn əlamət olub, adətən muğam və təsnif ifaçılığında tətbiq olunur. 

Nəticə 

Vasif Adıgözəlovun “Şuşam, laylay” mahnısında vokal və instrumental partiyanın 

səslənməsi qarşılıqlı əlaqədə çıxış edərək, bir-birini tamamlayır, ümumilikdə mahnı- 

nın obrazlı məzmununun yaradılmasında mühüm rol oynayaraq, ifadəli məzmun aşıla- 

yır. Eyni zamanda, məhz instrumental partiyada mahnının harmonik dilinin xüsusiy- 

yətləri öz əksini tapır. Melodiya və harmoniyanın qarşılıqlı əlaqəsi, bir-birini dolğun- 

laşdırması bəstəkarın demək olar ki, bütün mahnılarında özünü göstərir. Vokalın apa- 

rıcı əhəmiyyətinə baxmayaraq, harmonik müşayiət musiqi dilinin dolğun ifadə olun- 

masını təmin edir və mahnının xarakterinə zənginlik gətirir. 

Beləliklə, Vasif Adıgözəlov “Şuşam, laylay” mahnısının musiqi üslubunda milli 

musiqi dilinin ifadə vasitələrini, muğam və xalq musiqisi intonasiyalarını cəmləşdir- 

miş, klassik musiqi ilə şifahi ənənəli musiqi yaradıcılığının ənənələrini qovuşduraraq, 

parlaq vokal əsərlər yaratmışdır. Bu yanaşma tərzi mahnının müxtəlif illərdə səslənən 

hər iki variantında özünü göstərir. 

Лейла Бабаева 

Особенности песни «Шушам, лайлай» народного артиста Васифа 

Адыгезалова 

Резюме: В представленной статье подчеркивается особенности песни «Шу- 

шам, лайлай», занимающей уникальное место среди произведений, посвящен- 

ных теме Карабаха, созданных выдающимся азербайджанским композитором, 

лауреатом Государственной премии, профессором Васифом Адыгезаловым 

(1935-2007). Основная цель статьи - проанализировать песню В.Адыгезалова 

«Шушам, лайлай» и определить значение этой песни в вокальном творчестве 

композитора. В направлении анализа песни возник ряд важных задач. Таким об- 

разом, песня «Шушам, лайлай» исследована с точки зрения особенностей мело- 

дического языка, образности поэтического текста, характеристики чувств ком- 

позитора в результате оккупации карабахских земель. С этой точки зрения на ос- 

нове методов историко-теоретического анализа исследована песня «Шушам, 

лайлай». Вместе с тем подчеркнута связь с национальными корнями и органи- 

ческая связь с народно-музыкальными истоками в творчестве В.Адыгезалова. 

Отмечено, что большую роль в формировании музыкального стиля В.Адигеза- 

лова сыграло питание народным творчеством и влияние традиций мугама на его 

мышление. Научная новизна статьи заключается в анализе песни В.Адыгезалова 

«Шушам, лайлай» и выявлении ее характерных особенностей. Актуальность 

статьи определяется включением нового поэтического текста в песню «Шушам, 

лайлай» после победы в Карабахской войне и анализом песни с новым текстом. 

Также соображения, приведенные в статье, могут быть полезным источником 

для исследователей творчества В.Адыгезалова. 

Ключевые слова: Васиф Адыгезалов, композитор, песня, мелодический 

язык, поэтический текст 

Leyla Babayeva 

Features of the Song "Shusham, laylay" by the People's Artist Vasif Adigozalov 

Summary: The presented article talks about the characteristics of the song 

"Shusham, Laylay", which has a unique place among the works dedicated to the 

subject of Karabakh, created by the outstanding Azerbaijani composer, winner of the 

State Prize, professor Vasif Adigozalov (1935-2007). The main purpose of the article 

is to analyze the song "Shusham, laylay" by V.Adigozalov and determine the 

significance of this song in the composer's vocal creativity. A number of important 

tasks have arisen in the direction of analyzing the song. Thus, the song "Shusham, 

laylay" was investigated in terms of the characteristics of the melodic language, the 

imagery of the poetic text, and the characterization of the composer's feelings as a 

result of the occupation of the Karabakh lands. From this point of view, the song 

"Shusham, laylay" was investigated based on historical and theoretical analysis 

methods. At the same time, the connection to national roots and organic connection 

with folk music sources in V.Adigozalov's creativity has also been highlighted. It has 

been noted that feeding on folk creativity and the influence of mugham traditions on 

his thinking played a major role in the formation of V.Adigozalov's musical style. The 

scientific novelty of the article is the analysis of the song "Shusham, laylay" by 

V.Adigozalov and the identification of its characteristic features. The importance of 

the article is determined by the inclusion of a new poetic text in the song "Shusham, 

laylay" after the victory in the Karabakh war and the analysis of the song with a new 

text. Also, the considerations given in the article can be a useful source for researchers 

of V.Adigozalov's work. 
Keywords: Vasif Adigozalov, composer, song, melodic language, poetic text 

